
				இப்பக்கம் மெய்ப்பு பார்க்கப்படவில்லை
370 நினைவு அலைகள்

குத்தீட்டி கொண்டு குத்துவது போன்ற செய்தியைப் படித்தேன். உச்சி முதல் உள்ளங்கால்வரை மின்னாற்றல் பாய்ச்சிய உணர்வு ஏற்பட்டது.

‘செய்தி என்ன?

போன இடத்தில் மார்பு வலி

குத்துாசி குருசாமியார் - என் சகலர் - ஒரு பொது நிகழ்ச்சிக்காகத் திருவாரூர் சென்றார். திருவாரூர் புகைவண்டி சந்திப்பில் இறங்கு கையில், நெஞ்சில் பெரும் வலி ஏற்பட்டது. அப்படியே மயங்கி உட்கார்ந்துவிட்டார்.

அவரை வரவேற்க வந்திருந்த திராவிடர் கழகத்தினர் சிலர், விரைந்து ஒடினர். அருகில், இருந்த ஒய்வு பெற்ற மருத்துவரை அழைத்து வந்தனர். அவர் பெயர் நாராயணசாமி அய்யர் என்று நினைவு.

‘டாக்டர் வந்தார்; ஊசி போட்டார். தமது மருத்துவ இல்லத்தில் சேர்த்து, சில நாள்கள் தம் பார்வையில் கவனமாக மருத்துவம் செய்தார். ஆபத்து விலகிவிட்டது என்று தோன்றியதும் இரயிலில் முதல் வகுப்பில், இருவர் துணைவர, சென்னைக்கு அனுப்பி வைத்தார்.

பத்திரமாகச் சென்னை வந்து சேர்ந்த சா. குருசாமி படுத்த படுக்கையாக இருக்கிறார்.

டாக்டர் இரத்தினவேலு சுப்பிரமணியம் அவரை விழிப்போடு கவனித்து வருகிறார். எத்தனை திங்கள் வீட்டோடு இருந்தாக வேண்டு மென்பது போகப் போகத்தான் தெரியும். நீங்கள் கவலைப்பட வேண்டாம் என்று சென்னைச் செய்தி கூறிற்று.

குடும்பச் சுமையைத் தாங்கினார்

கலவரப்படாமல் இருக்க முடியுமா? அவருக்குப் பதில் என்னால் குடும்பத்தைத் தாங்க முடியாதே’ என்ற கவலை கெளவிற்று.

மாமனார் திருவாரூர் சுப்பிரமணியத்தின் குடும்பத்தில் ஒரு கூறாக, அவரது இரு மாப்பிள்ளைகளாகிய சா. குருசாமியும் நானும் இணைந்திருந்தோம்.

குருசாமி, அவர் மனைவி குஞ்சிதம், மைத்துணி வெங்கடேசம்மாள் ஆகியோர் வருவாயை நம்பி, எங்கள் மாமா, மாமி, மைத்துனர், பேரக் குழந்தைகள் செல்வி இரஷ்யா, செல்வன் கெளதமன் ஆகியோர் வாழ்ந்த நிலை.

